
КӐВАК ХУППИ 

Чӑваш чӗлхи пӗтсе пырать-и халӗ? — 
Тесе ыйтаҫҫӗ айвансем манран. 
Ара, пӗтмест тесе сире кам калӗ? 
Вилсе выртать вӑл хӗрлӗ юр ҫусан. 

Мана чӑваш анне савса ҫуратнӑ, 
Сӑпка юрри юрланӑ чӑвашла, 
Сӗтне ӗмтернӗ вӑл, чӗлхе хӑватлӑ 
Пулма перо тыттарнӑ ман алла. 

Анне сӗтне манса кайма пӗлеп-и, 
Хам ӗҫекен таса ҫӑлкуҫӗнчен 
Чакми вӑй илнӗ чух калаҫмӑп эпӗ 
Тӑван чӗлхемӗр хӑрасси ҫинчен. 

Пите кӗҫҫе ҫӗлемӗп, курмӑп намӑс: 
Чблхе аран сывлать, пӗтет тесен 
Чӑлахсене хам халӑхпа пӗр харӑс 
Ят парӑп эпӗ: суккӑр пӑвансем. 

Юман вӑрманӗ пек тӑван чблхемӗр 
Парка икеллӗ юрӑ-кбвбре 
Кашланӑ чух унта эсир кӗреймӗр, 
Унта юрамӗ панлатма сире! 

Сире чӑваш поэчӗ — шӑпчӑк эпӗ — 
Тапса ӳкербп хурҫӑ чӗремпе. 
Пбччен-и эпӗ? Поэтсен хисепӗ 
Ӳсет геометри прогрессипе. 

Нихҫан та тиркемен те, ҫук тиркессбм 
Пӗр чӗлхене те аслӑ ҫӗр ҫинче. 
Пурин те пур хӑйне тӑван кӗтесб, 
Пуриншӗн ирбк, тӑвӑр мар тӗнче. 

Хам эпӗ ӗмӗр вилӗмсӗр матери 
Пулса ҫӑва тбпне выртичченех 
Тӑван ҫӗршывӑм карапсем вбҫтерб 
Марспа ытти планетӑсем ҫине. 

Чӑваш ионосфера витбр каҫб. 
Вӑл вырӑс та тутар юлташсемпе 
Пбр вбҫсбр-хбрсбр космосран калаҫб 
Нарспипелен Сетнербн чблхипе. 



Куҫ чирӗпе чирленӗ халӑх теҫҫӗ. 
Анчах унта-ши аслӑ чапӗ ун? 
Архив тусанӗ витӗр сан, тӗпчевҫӗ, 
Курасчӗ чӗрӗ юн та паттӑр чун! 

Асаттесем чӗлхемӗре сыхланӑ 
Кӗрешӳре юхтарнӑ юнӗпе, 
Пире пилленӗ, упрама каланӑ 
Пӗр пӗрчӗн-пӗрчӗн ылтӑн-кӗмӗл пек. 

Чун иллисем хӗстернӗ чух мӑнтарӑн 
Пулман тӑван чӗлхе, чӑваш чӗлхи. 
Сӑмахӗсен арчи паян та тарӑн, 
Чакман та, тарӑн юлнӑ ӗлӗкхи. 

Хама ҫуратнӑ халӑх ылтӑн ячӗ 
Истории сарлака кӗнекинче 
Янранӑ чух тӑмасть чӑваш поэчӗ 
Пӗр виҫӗ пуслӑх пӑхӑр хакӗнче. 

Кӑвак хуппи пӗрех самант ҫеҫ хӑвӑрт 
Пӗр уҫӑлса пӗр хупӑннӑ чухне 
Мӗскер каланӑ, ҫавӑ пулӗ хӑвӑн, 
Тупма ҫеҫ ӗлкӗр, теҫҫӗ, ӗмӗтне. 

Кӑвак хуппи ҫынна телей сасартӑк 
Пани пулман чухне хитре юмах: 
— Мана чӑваш поэтӗнчех хӑвар та 
Пар ҫамрӑк ӗмӗр, — тейӗттӗм анчах. 

Чӑваш чӗлхи вӑл — манӑн чун та ӗмӗт, 
Хӗвел те уйӑхӑм — тӑван чӗлхе, 
Пуҫна чблхе вилессипе ан ҫӗмӗр, 
Вӑл халӗ кирлӗ халӑха! 
Мӗнле чӗлхе килет малашлӑха, — 
Ӑна кӑтартӗ тепӗр ҫутӑ ӗмӗр. 

